
Алег Арлоў: сэнс жыцця
ў самаадданым служэнні мастацтву

Цыбульскі М.Л.
Установа адукацыі “Віцебскі дзяржаўны ўніверсітэт імя П.М. Машэрава”, Віцебск

Дадзены артыкул прысвечаны аналізу асноўных этапаў жыцця і творчасці вядомага беларускага мастака 
А.Р. Арлова, асаблівасцяў яго жывапісу і асноўных прынцыпаў педагагічнай дзейнасці. Алег Алоў (1934–1995) пачаў 
працаваць на мастацка-графічным факультэце Віцебскага дзяржаўнага педагагічнага інстытута ў 1966 годзе. 
Мастак прыехаў у Віцебск пасля заканчэння Рыжскага вучылішча імя Я. Разэнталя і Беларускага дзяржаўнага тэа-
тральна-мастацкага інстытута. А. Арлоў прысвяціў выкладчыцкай працы ўсё сваё жыццё, працуючы на факультэ-
це Віцебскага педінстытута з 1966 па 1994 год.

У артыкуле на падставе знойдзеных аўтарам архіўных матэрыялаў, успамінаў яго калег і вучняў, запісаў гу-
тарак з мастаком і яго сябрамі разглядаюцца асобныя перыяды жыцця і працы на кафедры малюнка і жывапісу, 
творчыя вандроўкі А. Арлова, жывапісныя і педагагічныя прыярытэты, удзел у мастацкіх выставах. Аналізуецца 
стылістыка жывапісных твораў мастака, які ў сваіх кампазіцыях аддаваў перавагу складаным рытмам, колеравым 
кантрастам і эфектнай пластыцы. 

Асобная ўвага нададзена творчаму аб’яднанню “АСА”, у якое ўваходзілі А. Арлоў, А. Салаўёў і Л. Анцімонаў. Трох 
мастакоў аб’ядноўвала фанатычная любоў да мастацтва, ракурс бачання яго глабальных задач, апантанасць да 
творчасці і эксперыментаў. 

Ключавыя словы: мастацка-графічны факультэт, мастакі Віцебска, Віцебскі дзяржаўны педагагічны інстытут, 
Віцебскі дзяржаўны ўніверсітэт імя П.М. Машэрава, жывапіс.

(Искусство и культура. – 2020. – № 1(37). – С. 16–24)

Aleg Arlou: the Sense of Life  
in Selfless Service to Art

Educational Establishment “Vitebsk State P.M. Masherov University”, Vitebsk

The article deals with the analysis of basic stages of life and creative activity of a famous Belarusian artist A.R. Arlou, 
features of his painting and main principles of his pedagogical activities. Aleg Arlou (1934–1995) started working at the Art 
Faculty of Vitebsk State Pedagogical Institute in 1966. The artist came to Vitebsk after the graduation from Ya. Razental School 
in Riga and Belarusian State Institute of Theater and Arts. А.Arlou devoted his whole life to teaching, working at Vitebsk 
Pedagogical Institute from 1966 to 1994.

On the basis of found by the author archive materials, reminiscences by his colleagues and students, written down talks 
with the artist and his friends, some periods of the life and work at the Department of Drawing and Painting, A. Arlou’s creative 
trips, painting and pedagogical priorities, participation in art exhibitions are considered. The stylistics of the artist’s paintings is 
analyzed who paid special attention in his works to complicated rhythms, colored contrasts and effective plastics.  

Special attention is paid to the creative union “ASA” which included A. Arlou, A.Salauyeu and L. Antsimonau. The three 
artists were united by fanatic love for art, the angle of its vision of global tasks, devotion to creativity and experiment. 

Key words: Art Faculty, Vitebsk artists, Vitebsk State Pedagogical Institute, Vitebsk State P.M. Masherov University, 
painting.

У першай палове 1960-х на мастацка-
графічным факультэце Віцебскага дзяржаўнага 
педагагічнага інстытута адбываліся сур’ёзныя 
кадравыя змены ў складзе выкладчыкаў. 
Маладое пакаленне, якое ў першую 

чаргу папоўніла калектыў кафедры малюнка і 
жывапісу, складалі не толькі былыя выпускнікі 
гэтага факультэта, але і выхаванцы іншых 
мастацкіх школ. Сярод новых выкладчыкаў 
былі  двое мастакоў,  што спачатку 

разам вучыліся ў Рыжскім вучылішчы імя  
Я. Разэнталя, а пасля заканчэння Беларускага 
дзяржаўнага тэатральна-мастацкага інстытута 
па накіраванню прыехалі ў Віцебск. Гэта былі 
Алег Арлоў і Яўген Красоўскі. Працаваць на 
мастака-графічны факультэт яны трапілі з 
інтэрвалам у два гады: Яўген Красоўскі ў 1964, 
а Алег Арлоў у 1966 годзе. Яўген Красоўскі 
дзевяць гадоў выкладаў на кафедры, а Алег 
Арлоў прысвяціў выкладчыцкай працы ўсё 
сваё жыццё.

Жыццё і творчасць абодвух мастакоў прак-
тычна не даследаваны. У дачыненні да асо-
бы выдатнага жывапісца і педагога Алега 
Арлова гэта праблема сёння здаецца мала-
вырашальнай, бо згублена літаральна ўся 
жывапісная спадчына гэтага мастака. З досыць 
вялікай колькасці работ, якія былі напісаны  
А. Арловым, захаваліся адзінкі. Ён быў даволі 
сціплым, замкнёным, пагружаным у сябе ча-
лавекам, таму і сяброў, людзей, якія б маглі 
расказаць аб ім, вельмі мала. І разам з тым 
гэта была цікавая і неардынарная асоба твор-
цы і педагога.

Мэта артыкула – прааналізаваць асноўныя 
этапы жыцця і творчасці вядомага беларускага 
мастака А.Р. Арлова, асаблівасці яго жывапісу 
і асноўныя прынцыпы педагагічнай дзейнасці.

Напачатку жыццёвага шляху. Алег Арлоў 
нарадзіўся 18.07.1934 года ў в. Старасакольнікі 
Новасакольніцкага раёна Пскоўскай вобласці, 
у сям’і рабочых – Рыгора Ціханавіча Арлова 
(1898) і Пелагеі Ігнацьеўны (1903). Праз тры 
гады ў гэтай сям’і нарадзіўся яшчэ адзін сын, 
малодшы брат Алега – Руслан. Калі пачала-
ся Вялікая Айчынная вайна, бацька пайшоў 
служыць, а маці з дзецьмі была эвакуіравана 
ў г. Кімры Калінінскай вобласці, дзе яны 
пражывалі да 1945 года. Пасля дэмабілізацыі 
бацькі з Савецкай Арміі сям’я Арловых пе-
раехала спачатку ў Валакаламск, а потым  
у г. Харкаў, дзе Алег скончыў 5 класаў. З 1948 па 
1950 год пражываў у г. Апочка Вялікалукскай 
вобласці.

Пасля заканчэння ў 1950-м годзе сямі класаў 
Алег Арлоў разам з бацькамі пераязджае ў 
Рыгу. Сям’я пасяляецца на вуліцы Вецмілгравіс 
1 лінія, дом 11, кв. 17. Мала хто ведае, што Алег 
Арлоў, як патомны марак, спрабаваў паступаць 
у марское вучылішча і спадзяваўся звязаць свой 
лёс з морам, але ж не склалася. Магчыма, гэта 
было звязана з яго станам здароўя. Ці не таму 
пазней у асабістых лістах і анкетах ён заўжды 
пісаў – “неваеннаабавязаны”? 

У 1950 годзе Алег Арлоў паступае ў 
мастацка-рамесніцкае вучылішча № 17. 
Менавіта ў рыжскім вучылішчы ён упершыню 
сустракаецца з Леанідам Анцімонавым, з якім 

пазней будзе сябраваць усё сваё жыццё. “Мы 
разам вучыліся ў рамесніцкім вучылішчы на 
аддзяленні альфрэйшчыкаў – маляроў вышэй-
шай кваліфікацыі, – узгадваў Л. Анцімонаў. 
Праўда, я ўжо заканчваў вучобу, а Арлоў 
толькі паступіў вучыцца. Пасля я паступіў у 
вучылішча прыкладнога мастацтва ў Рызе 
(імя Я. Разэнталя), куды праз некалькі гадоў 
прыехаў вучыцца і А. Арлоў. Так што жыццё 
наша доўгі час праходзіла побач”1. 

З 1950 па 1952 год Алег Арлоў вучыцца ў 
Рыжскім мастацка-рамесніцкім вучылішчы, 
а па заканчэнні (з ліпеня 1952 года) кры-
ху больш года працуе ў будаўнічым трэсце  
№ 21 г. Рыгі. Адначасова ён вучыцца ў вячэр-
няй школе працоўнай моладзі № 12. У сувязі 
з камандзіроўкай на будаўніцтва Маскоўскага 
дзяржаўнага ўніверсітэта на нейкі час ён пера-
рывае вучобу у школе... Вярнуўшыся з Масквы, 
вырашае паступаць ў Рыжскае вучылішча пры-
кладнога мастацтва. Тры гады вучобы ў гэтай 
установе на мастацка-педагагічным факуль-
тэце (1953–1955) плаўна перацякаюць у ву-
чобу ў Рыжскім мастацкім вучылішчы імя Яна 
Разэнталя (1955–1958). 

Рыжскае мастацкае вучылішча імя Яна 
Разэнталя. Сярод аднакласнікаў А. Арлова 
былі вядомыя сёння латвійскія мастакі: 
Індуліс Ландаус, Дзінтарс Цымокс, Іраіда 
Зарына, Яніс Зэміціс, Петэрыс Постажс, Арніс 
Брунаўс і інш. Шэраг з іх пазней прыйшлі вы-
кладаць у Рыжскае мастацкае вучылішча імя  
Я. Разэнталя і Латвійскую мастацкую акадэмію. 
На адным курсе з А. Арловым вучыўся і вядо-
мы беларускі мастак Я. Красоўскі.

Успамінаючы гады вучобы ў Рызе, Арлоў 
адзначаў: “У нашага пакалення была вялікая 
ахвота да вывучэння мастацтва, мы былі цал-
кам захоплены творчасцю. Часам складвала-
ся ўражанне, што навучэнцы ў гэты перыяд 
літаральна «хварэлі» жывапісам. Мы былі 
шчаслівыя, мы адчувалі сябе мастакамі! Для 
нас жывапіс быў энергіяй, запалам, нашым по-
глядам на свет”2. Разам са сваімі сябрамі Алег 
Арлоў наведваў выставы, слухаў публічныя 
дэбаты аб выставах маладых мастакоў, 
хадзіў паўсюль, дзе “жыло мастацтва”. Сярод 
навучэнцаў былі папулярныя антыкварныя 
крамы і кнігарня “Globuss”, дзе ім былі даступ-
ныя кнігі па сучаснаму мастацтву з Усходняй 
Германіі.

Важным фактарам для арганізацыі аду-
кацыйнага працэса было тое, што ўвосень 
1954 года вучылішча пераехала ў адно кры-
ло будынка Акадэміі мастацтваў. Навучэнцы 

1 Успаміны Л. Анцімонава. Запісаны аўтарам артыкула ў 1997 
годзе.
2  Запіс гутаркі з Алегам Арловым, 1984 год.

вучылішча маглі назіраць за працай студэнтаў 
Акадэміі, нярэдка малявалі разам з імі, бачылі, 
як яны займаліся эксперыментамі. Атмасфера 
ў цэлым была вельмі прыязнай і дэмакра-
тычнай. “Мы не проста там вучыліся, мы там 
у поўным сэнсе жылі. А пасля заняткаў часта 
заставаліся ў майстэрнях”3. 

У гэты перыяд змест адукацыі ў вучылішчы 
ў цэлым быў дастаткова традыцыйным для 
савецкага часу і заснаваны на навучанні з 
натуры, на акадэмічных традыцыях, ме-
тадзе сацрэалізму. Мастацтва было адлю-
страваннем савецкай рэчаіснасці, а таму 
тэмы кампазіцый, дыпломных работ былі 
ідэалагічна “правільнымі”. “Спадчына не 
толькі авангарду, але нават і імпрэсіянізму 
не прыгадвалася, – узгадваў А. Арлоў. Мы 
амаль нічога не ведалі пра творчасць Ван Гога, 
Сезана, ці Маціса. Я заўжды вельмі любіў чы-
таць, але школьны бібліятэчны фонд быў до-
сыць абмежаваным. Нават у Акадэміі кнігі пра 
імпрэсіяністаў можна было атрымаць толькі 
з дазволу прарэктара. Тым не менш, асабліва 
«неутаймаваныя» навучэнцы спрабавалі 
эксперыментатаваць з жывапісам і формай 
нібыта інтуітыўна”4. 

Сур’ёзныя змены ў вучылішчы пачаліся, 
калі А. Арлоў ужо быў на старэйшых курсах. 
Яны былі абумоўлены «свежым паветрам» 
перыяда Адлігі, якая набліжалася ў канцы 
1950-х гадоў. “Гэта было вялікім уздымам для 
нас, – успамінаў аднакурснік Арлова Індуліс 
Ландаус. Успрыманне стала змяняцца – мож-
на было адразу адчуць, што ў школу прыхо- 
дзяць новыя павевы” [1, с. 78]. Разам са ста-
рэйшым пакаленнем педагогаў у вучылішчы 
пачалі выкладаць маладыя мастакі, якія 
думалі і малявалі больш свабодна. Сярод ма-
ладых педагогаў, якія набылі сімпатыі вучняў 
і паўплывалі на А. Арлова, быў Эдгарс Ілтнэрс 
(Edgars Iltners; 1925–1983). Ён прыйшоў вы-
кладаць у вучылішча імя Я. Разэнталя пасля 
заканчэння аддзялення жывапісу (майстэр-
ня О. Скулмэ) Латвійскай акадэміі мастацтваў. 
Адмаўляючы вопыт перадзвіжнікаў, Э. Ілтнэрс, 
як і іншыя маладыя педагогі, быў прыхільнікам 
заходнееўрапейскага мастацтва; цікавіўся 
сучаснымі тэндэнцыямі ў яго развіцці. Алег 
Арлоў узгадваў, што “у вучылішчы пасля 
знікнення інфармацыйнай блакады мала-
дыя настаўнікі ахвотна расказалі сваім вуч-
ням шмат пра мастацтва імпрэсіянізму і 
постімпрэсіянізму. Нашы педагогі былі патра-
бавальныя да нас, але разам з тым, адчувала-
ся атмасфера творчай свабоды”5. Больш увагі ў 

3  Запіс гутаркі з Алегам Арловым, 1984 год.
4  Там жа.
5  Там жа.

шматлікіх працах студэнтаў таго часу стала нада-
вацца колеру, прастаце формы, абагульненню. 
“Настаўнікі сапраўды натхнялі вучняў, – адзна-
чае аднакурснік Арлова І. Ландаус. Большасць 
навучэнцаў эксперыментавалі, як маглі” [1].

Безумоўна, пасля смерці Сталіна, роля 
партыйнасці, ідэалогіі ў мастацтве зменшы-
лася, паўплывала гэта і на сістэму навучання ў 
вучылішчы імя Я. Разэнталя. Шмат што ў жыцці 
і мастацкіх працэсах стала больш вольным, 
менш кананічна пачалі ўспрымацца прын-
цыпы сацыялістычнага рэалізму. Пашырыўся 
тэматычны дыяпазон дыпломных работ, але 
ілюстрацыйнасць працягвала дамінаваць 
у арсенале сродкаў выразнасці. Дырэктар 
вучылішча Карліс Буш з начальніка турмы, як 
яго аднойчы празвалі вучні, стаў даволі гу-
манным дырэктарам і настаўнікам, які ў сваім 
выкладанні кампазіцыі распавядаў і аб рэва-
люцыйным вопыце свайго юнацтва [1, с. 77].

Важную ролю ў прафесійным станаўленні 
жывапісцаў адыгрывалі пленэрныя практыкі. 
На старэйшых курсах яны праводзіліся па-
за межамі Рыгі. Большасць жывапісных і 
графічных работ выконваліся навучэнцамі з 
натуры. Але не згасала цікавасць навучэнцаў 
і да падкрэслена творчых работ, сярод якіх у 
асноўным былі партрэты і пейзажы, дзе ма-
ладыя мастакі спрабавалі зрабіць тое, чаго не 
маглі сабе дазволіць у вучылішчы. Павялічыўся 
фармат работ, больш выразнай стала адлю-
страванне рамантычных настрояў. Школа 
стрыманага па колеры, “шэрага” жывапісу па-
ступова сыходзіла ў мінулае.

Апошні год навучання ў вучылішчы імя  
Я. Разэнталя таксама ўключаў у сябе выклад-
чыцкую практыку. Але нярэдка гэта было 
даволі ўмоўна – навучэнцы праводзілі пару 
гадзін малявання ў агульнаадукацыйнай шко-
ле, і на гэтым усё заканчвалася.

Нягледзячы на даволі высокі ўзровень 
падрыхтоўкі ў вучылішчы, далёка не заўсёды 
нават самыя таленавітыя выпускнікі траплялі 
ў Акадэмію. Большасць выпускнікоў па 
заканчэнні вучылішча працавалі настаўнікамі 
малявання, або афарміцелямі ў разнастай-
ных цэнтрах культуры. У 1958 годзе скончыў 
Рыжскае мастацкае вучылішча імя Яна 
Разэнталя і Алег Арлоў, атрымаўшы спецыяль-
насць настаўніка чарчэння і малявання.

Пасля заканчэння вучылішча А. Арлоў 
амаль два гады працаваў маляром 5 разрада 
на электратэхнічным заводзе “ВЭФ”. Аднак ў 
пачатку 1960 года мастак пераехаў у Мінск, 
дзе ўладкаваўся на працу настаўнікам маля-
вання і чарчэння ў СШ № 18. У гэтым жа го- 
дзе А. Арлоў паступіў на вячэрняе аддзяленне 
факультэта жывапісу ў Беларускі дзяржаўны 

тэатральна-мастацкі інстытут. Вучобу спалучаў 
з працай у школе.

Вучоба ў Беларускім дзяржаўным 
тэатральна-мастацкім інстытуце. Гэты 
перыяд у жыцці мастака, на жаль, мала-
даследаваны. Вядома, што Алег Арлоў 
падае дакументы на вячэрняе адддзя-
ленне па спецыяльнасці “Жывапіс”, якое 
было адкрыта ў БДТМІ яшчэ ў 1959 годзе 
ў адпаведнасці з распараджэннем Савета 
Міністраў БССР (№ 855-р ад 8 ліпеня 1959) 
[2]. Пасаду рэктара Беларускага тэатраль-
на-мастацкага інстытута з 1960 па 1964 год 
займаў Павел Масленікаў. Але заканчваў 
вучобу Арлоў, калі рэктарам ужо стаў  
В. Захараў. Кафедру жывапісу у час наву-
чання А. Арлова ўзначальваў Віталь Цвірка 
(1956–1963), які да таго ж у 1961–1967 гг. 
быў сакратаром праўлення Саюза мастакоў 
СССР, а ў 1962–1963 гг. выконваў абавязкі 
старшыні Саюза мастакоў БССР. У 1963 годзе 
кафедру жывапісу ўзначаліў Іван Ахрэмчык.

Адным з педагогаў Алега Арлова ў інстытуце 
быў вядомы беларускі жывапісец і графік 
Аляксандр Мазалеў (1910–1970). У мінулым 
выпускнік Віцебскага мастацкага тэхнікума 
і Ленінградскага інстытута пралетарскага 
выяўленчага мастацтва (сярод яго настаўнікаў 
А. Савіных і А. Асмёркін) А. Мазалеў быў вы-
датным каларыстам і меў вялікі вопыт выклад-
чыцкай працы. З 1956 года да самай сваёй 
смерці ён выкладаў у Беларускім тэатральна-
мастацкім інстытуце. А з 1962 года ўваходзіў у 
склад праўлення Саюза мастакоў БССР.

Жывапіс у А. Арлова таксама выкладаў 
вядомы мастак-манументаліст Май Данцыг 
(1930–2017). Скончыўшы ў 1952 годзе Мінскае 
мастацкае вучылішча, у 1958 – Маскоўскі 
мастацкі інстытут імя Сурыкава М. Данцыг з 
1958 года працаваў у Беларускім дзяржаўным 
тэатральна-мастацкім інстытуце. 

Відавочна, што адначасова вучыцца на 
вячэрнім аддзяленні і працаваць было для 
А. Арлова няпростай справай. Магчыма, гэта 
стала прычынай пераходу мастака ў 1961 го- 
дзе на іншую працу – настаўнікам маляван-
ня ў мінскую школу № 6. У канцы навучання 
Алег Арлоў атрымаў спецыяльнасць мастака-
жывапісца, педагога. Дыплом (дыплом  
Ц № 999750) быў падпісаны старшынёй ДЭК 
вядомым мастаком Ф. Мадоравым. Разам з  
А. Арловым у 1966 годзе Беларускі тэатральна-
мастацкі інстытут закончыў і жывапісец 
Яўген Ясьвін, які таксама прыехаў працаваць  
у Віцебск. 

Віцебск: мастацка-графічны факультэт.  
У 1966 годзе па накіраванні А. Арлоў прыехаў 
у Віцебск працаваць у педагагічны інстытут.  

У адпаведнасці з загадам № 209 па Віцебскім 
дзяржаўным педагагічным інстытуце імя  
С.М. Кірава (ад 29 жніўня 1966 года) Алег 
Арлоў быў прызначаны выкладчыкам ка-
федры малюнка і жывапісу. Маладому вы-
кладчыку было прадстаўлена і пражыванне 
ў інтэрнаце па вул. Фрунзэ, 29 у пакоі № 107. 
“Жылі мы з ім па суседстве ў інтэрнаце для 
выкладчыкаў, – узгадвае А.Чміль. Яго пакой 
быў і жыллём, і майстэрняй. Абстаноўка была 
аскетычнай і простай – мінімум мэблі і выгод. 
Шмат карцін і эцюдаў, якія стаялі прыпёртымі 
да сцяны. Зато ён меў невялікую, але “смач-
ную” бібліятэку па мастацтву і класіцы.  
І добрую калекцыю вінілавых пласцінак”6.

З 1963 года на мастацка-графічным фа-
культэце ўжо працаваў вядомы А. Арлову 
Леанід Анцімонаў. А ў 1964 годзе ў Віцебску 
ўжо абаснаваўся аднакурснік Арлова па ма-
стацкай вучэльні Я. Разэнталя Яўген Красоўскі. 
Таму, здаецца, этап адаптацыі да Віцебска, но-
вага месца жыхарства і працы для маладога 
мастака і выкладчыка не быў цяжкім і скла-
даным. Анатоль Чміль успамінаў: “Першае 
ўражанне пры сустрэчы з Алегам Арловым 
было зманлівым – знешні выгляд і ўнутраны 
свет былі дыяметральна супрацьлеглымі. За 
знешняй суровасцю хавалася тонкая і чуллівая 
натура самотнага чалавека. Можа не зусім 
самотнага, але сяброў у яго было не шмат: 
А. Салаўёў, у меншай ступені Л. Анцімонаў,  
У. Гаўрышаў, праўда, з ім Алег часта 
«пікіраваўся». Не скажу, што мы з Мемусам 
былі яго сябрамі, але меў зносіны ён з намі ча-
ста і ахвотна. Да нас ён часта заходзіў увечары, 
размаўлялі аб розным, але ў асноўным пра 
мастацтва. А калі прыходзіў Мемус – сядзелі 
дапазна. Алег Арлоў быў не шматслоўны, 
але выказваўся лаканічна і дакладна. Мы 
разглядалі альбомы, часопісы па мастацтве 
(ён выпісваў балтыйскія, польскія, румынскія), 
часам па-добраму спрачаліся...”7.

Адзін з ключавых параметраў, які на роз-
ных этапах вызначаў цікавасць Алега Арлова 
да творчасці, быў яго настрой. Не выпадкова 
ў вялікай колькасці лістоў свайму вучню і ся-
бру Мікалаю Тарандзе ён адзначае: “У мяне 
ўсё нармальна. Настрой ёсць” (1974.15.11). 
Ці наадварот літаральна праз месяц піша: 
“Настрой, як калі” (1974.24.12). Рэплікі пра 
настрой сустракаюцца ў лістах шматкроць: 
“Настрой у мяне так сабе. Хоць у агульным 
сэнсе ўсё добра” (1974.25.10); “Настрой ёсць, 
здароўе таксама” (1976); “Настрой рабочы”... 
Настрой для Алега Арлова – своеасаблівы 
эквівалент натхнення, да якога ён адносіцца 
6  З успамінаў Анатоля Чміля. Запіс 09.02.2020. 
7  Там жа.

вельмі трапяткова: “Прабач, што не прыехаў, – 
піша ён М. Тарандзе, хацеў, але перабіў бы той 
настрой, які зараз ёсць для працы” (1975.15.12).

Калі зноў жа меркаваць па лістах, якія  
А. Арлоў накіроўвае ў адрас свайго сябра, то 
ў 1970-я гады ён нярэдка хварэе: “То прастыў, 
то нешта яшчэ” (1973). “Пачынаючы з мая 
месяца пераследуюць адны няўдачы, – піша 
Арлоў у іншым лісце. Хаджу ў паліклініку.” 
(1974.15.10). Але ў цэлым мастак даволі 
аптымістычны: “Галоўнае – трэба заўжды тры-
мацца. Адзінае выратаванне – гэта праца. Яна 
вылечвае ад усіх хвароб” (1978.30.12).

Нягледзячы на стан здароўя, Алег Арлоў ра- 
зам з М. Тарандой у 1974 годзе адпраўляецца ў 
пленэрную вандроўку па Палессю. Захавалася 
некалькі фотаздымкаў з гэтай паездкі. Пазней 
на працягу некалькіх гадоў мастак будзе захо-
плены тэмай Палесся. У пачатку 1977 года ён 
напіша: “Пачаў яшчэ адно палатно пра Палессе 
(...) Два вырашаюцца, а адно ідзе са скрыпам” 
(1977.25.01). А праз паўгода ў чарговым лісце 
М. Тарандзе адзначае: “Завяршыў палатно 
для выставы і раму пафарбаваў. Трэба за-
вяршыць «Легенду пра Палессе». Думаю пра 
трэцяе палатно. Яно патрэбна для цэльнасці” 
(1977.24.09). І літаральна праз месяц дадае: 
“Працаваў увесь час. Здаецца знайшоў сюжэт 
для трэцяга палатна пра Палессе” (1977.27.10). 

У сваіх разважаннях аб месцы мастака ў 
свеце А. Арлоў выглядае даволі спакойным, 
стрыманым і зусім не амбіцыйны: “Атрымаў 
лісты ад сяброў. Адны маюць поспех у жыцці, 
іншыя не зусім. Кожны робіць тое, на што 
здольны. Так што кожнаму сваё дадзена.” І 
разам з тым ён вельмі патрабавальны як да 
сябе, так і да творчасці сваіх калег: “26 (снеж-
ня) будзем адкрываць выставу работ мастакоў 
Віцебскай вобласці. Работ многа, але якасць 
не зусім. З аднаго боку, сумна за сяброў, а 
з іншага – калі ж яны зразумеюць, што так 
рабіць нельга” (1975.26.12).

Вандроўкі, разнастайныя паездкі натхняюць 
А. Арлова на творчасць. “Быў у Ленінградзе, 
Пскове, Рызе. Крыху падзарадзіўся...” – піша 
А. Арлоў у лісце ад 08.11.1974. “Засталіся 
ўражанні. Працаваць не працаваў, больш 
глядзеў, вандраваў. Настрой быў такі. Напэўна 
гэта таксама трэба рабіць” (1977.11.08). 
Мастак рэгулярна ездзіць да сваіх бацькоў у 
Рыгу: “Езджу туды, каб іх наведаць і самому 
зарадзіцца” (1977.25.01). “Быў у Рызе, – піша 
А. Арлоў у чарговым лісце. Падрыхтаваў пяць 
палотнаў. Пару палотнаў ужо пачаў. Пакрысе 
будзем працаваць” (1975.15.12). 

У 1976 годзе на мастацка-графічным фа-
культэце адбыўся падзел кафедры малюн-
ка і жывапісу на дзве кафедры (загад № 148  

ад 02.09.1976) і А. Арлоў аказваецца на ка-
федры малюнка і методыкі выяўленчага ма-
стацтва на пасадзе старшага выкладчыка. 
“Ужо ў той час была ў Алега Арлова адна ма-
ленькая слабасць: калі яму было нецікава –  
ён сумаваў і часта драмаў, асабліва на сходах 
і пасяджэннях кафедры, таму і сядзеў заўсёды 
на апошніх радах, часам мог храпянуць, але 
яму гэта даравалася”8.

У 1978 годзе разам з М. Тарандой А. Арлоў 
ізноў адпраўляецца вандраваць, але зараз ужо 
па Літве. Калі меркаваць па перапісцы, паміж 
імі у гэты ж час ідзе размова аб атрыманні  
А. Арловым кватэры. “Калі мы раз’ехаліся па 
кватэрах і Алег Арлоў атрымаў майстэрню, –  
піша А. Чміль, нашы сустрэчы сталі больш 
рэдкімі, але больш змястоўнымі. Ён прыводзіў 
да нас А. Салаўёва, прыходзіў А. Мемус і гэтыя 
«вячоркі» заканчваліся раніцай. У майстэрню 
да сябе Алег запрашаў не часта, паказваў няш-
мат, нібыта да нечага рыхтаваўся. Аднойчы 
падыйшоў да мяне і так хітра, таямніча запрасіў 
у майстэрню. Перадаць уражанні ад убачанага 
не спрабую – гэта было ўзрушэнне: ён паказаў 
мне здаецца ўсё, ці амаль усё: і старыя, і новыя 
творы. Гэта быў ЖЫВАПІС!!! А Алег даставаў 
усё новыя і новыя палотны. Мы маўчалі, і я 
зразумеў: ён спавядаўся не мне, а свайму 
прызванню...”9. 

У архіўных дакументах зафіксаваны творчы 
адпачынак, які быў прадстаўлены старшаму 
выкладчыку кафедры жывапісу і гісторыі ма-
стацтва А. Арлову (з 01.11.1979 па 01.02.1980) 
для “завяршэння работы па падрыхтоўцы да 
абласной мастацкай выставы, прысвечанай 
60-годдзю ЛКСМБ Беларусі”. У пачатку ве-
расня 1980 г., у сувязі з ліквідацыяй кафедры 
малюнка і методыкі выяўленчага мастацтва 
і стварэннем кафедры выяўленчага мастацт-
ва Алег Арлоў становіцца старшым выклад-
чыкам кафедры выяўленчага мастацтва, а  
ў 1988 – дацэнтам гэтай кафедры. Трапіць 
у Саюз мастакоў А. Арлову ўдаецца толькі ў 
1984 годзе. У гэты час ён піша сябру: “Хвароба 
па-мойму адступіла. Другі месяц як кінуў 
паліць, не стала больш такіх прыступаў як былі 
раней” (1984.10.06). Ён марыць аб арганізацыі 
ў 1985 годзе сваёй юбілейнай выставы: “На бу-
дучы год буду рабіць персанальную выставу 
сваіх работ” (1984.10.06). На жаль, дакладна 
высвятліць, ці ўдалося мастаку зрабіць, гэта 
нам не ўдалося.

Алег Арлоў выкладаў на мастацка-графіч- 
ным факультэце Віцебскага педагагічнага 
інстытута імя С.М. Кірава з 1966 па 1994 год. 
З загаду аб прадстаўленні А. Арлову творчага 
8  З успамінаў Анатоля Чміля. Запіс 09.02.2020.
9  Там жа.

Ре
по
зи
то
ри
й В
ГУ



21

ИК
адпачынку для завяршэння нізкі гарадскіх 
пейзажаў (з 01.02.1991 па 30.04.1991) мы да-
ведваемся, што ён яшчэ знаходзіцца на па-
садзе дацэнта кафедры. Але ж разам з тым з 
24.06.1993 – ён зноў становіцца старшым вы-
кладчыкам кафедры выяўленчага мастацтва. 

Хвароба, якая напаткала Алега Арлова, 
была цяжкай і невылечнай: пухліна мозга. 
“Ён пачаў губляць зрок, часам без старон-
няй дапамогі не мог прайсці ў дзверы. Да яго 
60-годдзя кафедра арганізавала праводзіны 
на пенсію, было шмат цёплых слоў, але ён 
сядзеў сумны і безуважны. Я сядзеў побач і 
дапамагаў яго руцэ знайсці чарку...”10. Даведка 
Віцебскай МРЭК, выдадзеная ВТЭК 04.08.1994 
сведчыць, што Арлоў мае I групу інваліднасці 
па зроку, непрацаздольны і патрабуе пастаян-
нага догляду. “Потым былі бальніца, апера-
цыя і фінал – у дзень Вялікадня”11. Зямны шлях 
мастака завяршыўся 22 красавіка 1995 года ў 
Віцебску .

Творчыя і педагагічныя прыярытэты. Усё 
жыццё А. Арлова было прысвечана творчасці 
і мастацтву. Удзельнікам мастацкіх выстаў ён 
стаў з 1966 году – часу заканчэння мастац-
кай установы. Адна з першых адказных для 
Арлова выстаў – Першая справаздачная вы-
става твораў мастакоў-педагогаў Віцебскага 
дзяржаўнага педагагічнага інстытута імя 
С.М. Кірава адбылася ў 1967 годзе. Сярод 
твораў жывапісу, якія займалі цэнтральнае 
месца на дадзенай выставе, работы Арлова 
вылучаліся ўпэўненай мадэліроўкай формы, 
лаканічнасцю вобразаў, экспрэсіяй, неарды-
нарнасцю жывапісных прыёмаў. “Камерныя 
творы мастака адрозніваюцца кампазіцыйнай 
вастрынёй задумы і ўнутранай дынамікай” 
[3]. Шэраг фігуратыўных кампазіцый, што 
былі прадстаўлены на выставе А. Арловым, 
звярталі ўвагу на своеасаблівае калары-
стычнае бачанне рэальнасці, дынамічную 
манеру пісьма, эмацыйную выразнасць і 
эксперыментальны характар яго твораў. 
Аўтарская манера, безумоўна, вылучала гэ-
тага маладога мастака, на фоне існуючай 
тут жывапіснай школы. Яго палотны 
выглядалі даволі свабоднымі і, нягледзя-
чы на невялікія памеры, манументальнымі 
і кампазіцыйна завершанымі. Гэта даты-
чыцца і эскізаў, напісаных мастаком карцін 
“Канцлагер” і “Клятва байцоў”. Канешне 
ж, уражвалі гледачоў і партрэтныя эцюды 
(“Скрыпач”, “Жаночы партрэт” (пастэль), 
“Аўтапартрэт”). Сярод пейзажных твораў 
Арлова ў экспазіцыі быў прадстаўлены эцюд  
“Ускраіна горада”.
10  З успамінаў Анатоля Чміля. Запіс 09.02.2020.
11  Там жа.

У жывапісе Алег Арлоў заўжды аддаваў 
перавагу складаным рытмам, асноўную ролю 
адводзіў колеравым кантрастам і эфектнай 
пластыцы. Нават, у, здавалася б, ангажаваных 
сюжэтах мастак выяўляў на дзіва яркія якасці 
жывапісца, ператвараючы сацыяльна знакавы 
матыў у экспрэсіўна арганізаваную калары-
стычную прастору. 

На абласную мастацкую выставу 1968 года, 
прысвечаную 50-годдзю БССР і КПБ, Алег Арлоў 
прадставіў тры работы. Акрамя пейзажнай 
кампазіцыі “Восень. Поўдзень” (172х103), былі 
на ёй і два партрэты: “Партрэт студэнта” (87х70) і 
“Партрэт дзяўчыны” (80х58). Сярод твораў 1960–
1970-х гадоў захавалася інфармацыя пра пей-
зажы А. Арлова, сярод якіх: “Разбураны горад” 
(1960), “Раніца ў Дуброўне” (1960), “Восень” 
(1967), “Поўдзень” (1967), “Пейзаж у Лескавічах” 
(1970), “Лучоса” (1970), “Каток у Віцебску” 
(1970), “Яхты” (1970), “Віцебшчына – азёрны 
край” (1979). Вядомыя і партрэты – “Партрэт 
маці” (1967), “Аўтапартрэт” (1970), “Жаночы 
партрэт” (1979), “Партрэт дзяўчыны” (1968) і тэ-
матычныя кампазіцыі “Вялікая Айчынная вайна 
1941–1945”, “Віцебшчына гераічная і працоўная” 
(абодва – 1968), “Дэманстрацыя” (1971), 
“Памяць маці” (1974), “Песні Чылі” (1975).

Так здарылася, што з досыць вялікай 
колькасці твораў, якія былі напісаны Алегам 
Арловым, захаваліся лічаныя адзінкі. Самая 
вялікая калекцыя твораў гэтага выдатнага 
каларыста, захопленага эксперыментатара 
і бязмерна закаханага ў жывапіс чалавека, 
знаходзіцца ў мастацкай галерэі г. Полацка 
[4]. У калекцыі мастацкай галерэі захаваліся 
раннія працы А. Арлова, напісаныя ў 1960– 
70-я гады. У першую чаргу, гэта замалёўкі і 
эцюды старой Рыгі, якія выкананы з выкары-
станнем гуашы і пастэлі [5, с. 16]. Упэўнена 
пасаджаныя ў фармат фрагментарныя ма-
тывы старога горада захапляюць маста-
ка, перш за ўсё, магчымасцю рытмічна ад-
люстраваць настрой пейзажу. Колер пра-
кладзены нераўнамерна і досыць умоўна. 
Найбольш выразны ліст “Старая Рыга” (1969,) 
у якім кампазіцыя вылучаецца прасторавай 
умоўнасцю, дэкаратыўнасцю і графічнасцю. 
У працы “Віцебск” (1970), дзе адлюстрава-
ны вельмі папулярны матыў з выявай старой 
часткі горада з ратушай, мастак пагружае нас 
у вячэрні веснавы настрой, што ствараец-
ца спалучэннем ружовых, жоўта-вохрыстых і 
блакітных колераў.

Шэраг кампазіцый 1980-х нібыта 
падкрэсліваюць словы вядомага нямецка-
га гісторыка і тэарэтыка мастацтва, філосафа 
Вільгельма Ворынгера: “Імкненне да 
абстракцыі з’яўляецца следствам вялікай 

унутранай трывогі чалавечай асобы” [6].  
У жывапісе Алега Арлова гэтага часу 
адметнымі становяцца асацыятыўнасць, эма-
цыйная выразнасць, рытмічная складанасць 
кампазіцыі, імпрэсіяністычная сакавітасць 
колеру, дынамічная манера пісьма. У пра-
цах 1980-х гадоў А. Арлоў часта падкрэсле-
на экспрэсіяністычны, карыстаецца амаль 
адкрытымі фарбамі, наносячы іх то пэндзлем, 
то мастыхінам, то выціскаючы іх на палатно 
адразу з тубы. Характэрна, што ў абстрактных 
кампазіцыях, напрыклад  “Карнавал”, мастак 
не акцэнтуе кампазіцыйны цэнтр колерам, 
хутчэй наадварот, “раскідвае” плямы аднаго 
колеру па ўсім палатне, ствараючы мазаічны 
арнамент з розных па форме і пластыцы 
мазкоў. Насупраць зварот да фігуратыўнай 
вобразнасці цягне за сабой і зусім іншы харак-
тар трактоўкі жывапіснай плоскасці, некалькі 
іншы спосаб нанясення фарбы на палатно.  
У “Легендзе” (1980) пераважаюць вертыкаль-
ныя рытмы і больш стрыманыя колеравыя 
кантрасты. У кампазіцыі прысутнічаюць на-
пружаны белы колер і светлая охра, якія на-
даюць вобразнасці некаторую загадкавасць. 

У шэрагу пейзажаў мастак паслядоўны ў 
сваім імкненні, абапіраючыся на рэальныя 
ўражанні стварыць у карціне зусім самастой-
нае колеравае асяроддзе. У “Гарадку” (1980) 
А. Арлоў нібыта знарок падкрэслівае пластыку, 
каляровае поле і рытміку кожнага жывапіснага 
мазка. Адмаўляючыся ад прасторавых харак-
тарыстык і прапрацоўкі формы, мастак у коле-
равым хаосе разам з тым захоўвае графічную 
канструкцыю.

Работа Алега Арлова “Вясна” (1980) даволі 
незвычайная па сваёй эмацыйнай выразнасці. 
Тут няма звыклых, амаль сімвалічных для 
жывапісу гэтай пары года фарбаў, якія пера-
даюць этап абуджэння прыроды ад зімовага 
сну. Але затое пераважае магутнае аранжава-
жоўтае свячэнне, узмоцненае вібрацыяй 
розных адценняў белага. Гэта нават не фар-
мальны пейзаж, а настрой цёплага сонечна-
га дня, тэмпераментна “агучаны” ў фарбах. 
Больш асацыятыўны “Красавік” (1980), у якім 
дамінуючыя градацыі белага ўзмацняюцца 
гучаннем пяшчотных адценняў ружовага, 
блакітнага і жоўтага. Прыгаданыя вышэй тво-
ры, як і значная большасць з твораў мастака, 
зробленыя нібыта на адным дыханні.

Сярод вядомых твораў А. Арлова 1980 – 
пачатку 1990-х “Стары замак” (1980), “Восень 
у Беліцы” (1981), “Зіма ў Здраўнёве” (1985), 
“Плошча Перамогі” (1990), “Рыга” (1993), 
“Стары Полацк” (1993), “Старая Беліца” 
(1993 г.); партрэты мастакоў А. Салаўёва, 
А. Мемуса (абодва – 1980); “Вызваленне 

вязняў фашызму” (трыпціх), “Прысвячаецца 
У. Высоцкаму” (1984); нацюрморты – “Бэз” 
(1985), “Рамонкі” (1985) і іншыя. 

У сваіх творах Алег Арлоў спрабаваў пера-
даць свае ўнутраныя пачуцці, пульсіруючае 
адчуванне навакольнай рэальнасці. У 
экспрэсіўным хаосе буйных, энергічных 
мазкоў часам адгадваюцца тэмы і фрагмен-
ты з рэальнага жыцця мастака. Разам з тэ-
май, якой бы яна не была высокай і значнай, 
А. Арлоў заўжды імкнуўся да таго, каб глядач 
бачыў у карціне “аголены жывапіс” [7, с. 22]. 

Успаміны пра выкладчыцкую дзейнасць 
А. Арлова большасці яго былых студэнтаў су-
падаюць у галоўным: нягледзячы на сваю 
нешматслоўнасць, ён быў выдатным педаго-
гам, вучыў любові да мастацтва і адказнасці 
за сваю творчасць. “Я быў адным з першых 
яго дыпломнікаў, – адзначае жывапісец 
Мікалай Таранда. І ўсім, чаго я дасягнуў у 
мастацтве, я абавязаны майму настаўніку.” 
Ганаровы прафесар ВДУ імя П.М. Машэрава, 
адна са стваральніц мастацкага факультэта ў 
Даўгаўпілскім педагагічным універсітэце, до-
ктар педагогікі, прафесар Аляксандра Шляхава, 
узгадваючы пра А.Р. Арлова, падкрэслівала: 
“Для мяне, выпускніцы мастацка-графічнага 
факультэта 1971 года гэта знакавая асоба. 
Арлоў быў куратарам нашай групы, выкладаў 
і малюнак, і алейны жывапіс. Ён сапраўды 
быў вельмі мудрым педагогам і таленавітым 
мастаком. Ва ўсялякім разе, маё паняцце пра 
малюнак, жывапіс склалася толькі дзякуючы 
яго спакойнай, нешматслоўнай, але канкрэт-
на мэтанакіраванай методыцы. Запомніла 
яго як вялікага прафесіянала, кампетэнтна-
га выкладчыка, таленавітага малявальшчы-
ка і, своеасабліва-гарманічнага у каляровых 
адносінах, жывапісца. Нягледзячы на стрыма-
насць, нешматслоўнасць і некаторую замкнё-
насць, Арлоў адрозніваўся заўсёды непадроб-
най чуласцю і тонкім уважлівым падыходам 
да кожнага студэнта, што выклікала асаблівую 
павагу да яго. Асабіста я, з-за яго маўклівага 
характару, успрымала Алега Рыгоравіча як 
чалавека, надзеленага нейкай Боскай сілай, 
якая выклікала ў мяне некаторую асцярож-
насць у зносінах з ім. Ён для мяне быў і за-
стаецца незабыўным таямнічым Чалавекам, 
справядлівым Педагогам і таленавітым 
Мастаком, за што яму Вялікі дзякуй”12.

Творчае аб’яднанне “АСА”: Арлоў, Салаў- 
ёў, Анцімонаў. Нефармальная творчая гру-
па “Аса” з’яўляецца ў мастацкай прасторы 
Віцебшчыны у сярэдзіне васьмідзесятых гадоў, 
калі “мода” на незалежныя творчыя аб’яднанні 

12 З успамінаў Аляксандры Шляхавай (Ластоўскай), 2020 год. 

са сваімі праграмамі і мэтамі становіцца 
ўсеагульнай. Для трох віцебскіх мастакоў 
аб’яднанне ў групу хутчэй фармальны крок. 
Яны даўно знаёмыя і добра ведаюць адзін 
аднаго. Арлоў быў знаёмыя з Анцімонавым 
яшчэ па рыжскім перыядзе яго жыцця, а пра 
Салаўёва даведаўся яшчэ пад час навучання ў 
Мінску ў тэатральна-мастацкім інстытуце. Трох 
мастакоў аб'ядноўвала фанатычная любоў да 
мастацтва, ракурс бачання яго глабальных за-
дач, апантанасць да творчасці і эксперыментаў. 
“Мы арганізоўвалі групавыя і персанальныя 
выставы і імкнуліся дапамагчы, як маглі, адзін 
аднаму. І ў той жа час былі ўпэўненыя, што 
мастак – з’ява асабліва індывідуальная, і што 
яго творчы патэнцыял залежыць толькі ад 
асабістых якасцяў і таленту”13.

Сярод трох сябраў А. Салаўёў карыстаўся ці 
не найвялікшым аўтарытэтам. З 1965 года ён 
ўжо з’яўляўся сябрам Саюза мастакоў СССР, а 
з 1973 па 1977 год – узначальваў праўленне 
Віцебскага аддзялення Саюза мастакоў СССР. 
Выпускнік Ленінградскага вышэйшага мастац-
ка-прамысловага вучылішча імя В. Мухінай і 
Беларускага тэатральна-мастацкага інстытута, 
ён не толькі добра ведаў гісторыю і традыцыі 
сусветнага мастацтва, але і быў мастаком шы-
рокага творчага дыяпазону, якому ўжо ў той 
час у роўнай меры былі падуладныя жывапіс, 
графіка, манументальна-дэкаратыўнае ма-
стацтва і сцэнаграфія.

Пасля заканчэння БТМІ творчы лёс 
Аляксандра Салаўёва звязаны з Віцебскам, з 
Беларускім дзяржаўным акадэмічным тэатрам 
імя Якуба Коласа, якому мастак-пастаноўшчык 
Аляксандр Салаўёў прысвяціў больш за трыц-
цаць гадоў жыцця. Але ж нягледзячы на 
вялікую занятасць у працы над эскізамі да 
спектакляў, жывапіс для мастака заўсёды быў 
асновай творчасці.

Многія лічаць, што з прыездам А. Салаўёва 
у Віцебск у сярэдзіне 1960-х тут зарадзілася 
новая хваля авангарда. Так ці інакш, светапо-
гляд мастака, яго інтэлект, цэльнасць яго твор-
чай натуры, яго эмацыянальны і экспрэсіўны 
жывапіс, багатая творчая фантазія дазволілі 
згуртавацца вакол А. Салаўёва многім мала-
дым выпускнікам мастацка-графічнага фа-
культэта. Невыпадкова выпускніца МГФ, а паз-
ней выдатны выкладчык акварэлі Валянціна 
Ляховіч у інтэрв’ю віцебскаму тэлебачанню 
ў дачыненні да А.А. Салаўёва падкрэсліла: 
“Усе мы былі фактычна яго вучнямі”. Важнымі 
станавіліся нават простыя сустрэчы і сумесныя 
абмеркаванні работ. Не выпадкова і А. Арлоў, 
як важную падзею ў сваім жыцці адзначаў  
13  Электронны варыянт неапублікаванай кнігі – рукапісу  
Л. Анцімонава пра творчасць А.А. Салаўёва.

у лісце М. Тарандзе: “Глядзеў з Салаўёвым ра-
боты…” (1976.23.04). 

Сустрэчы трох мастакоў, трох сяброў 
заўсёды пачыналіся і заканчваліся размовамі 
пра мастацтва. На мяжы шасцідзесятых-
сямідзесятых гадоў мінулага стагоддзя ў 
Саюзе мастакоў СССР усё яшчэ працягваецца 
барацьба супраць авангардысцкіх кірункаў у 
мастацтве і «тлятворнага ўплыву Захаду». На 
мастацкіх выставах усё часцей з’яўляліся тво-
ры, якія выходзілі за межы сацыялістычнага 
рэалізму. Таму адной з актуальных тэм для аб-
меркавання была размова пра незалежнасць 
творчасці і свабоду ў мастацтве. 

У цэнтры дыскусій трох мастакоў – пра-
цэс творчасці, дэманстрацыя новых ра-
бот. Размовы заўсёды вельмі эмацыйныя і 
гранічна насычаныя спрэчкамі. Безумоўна, 
часцей разважаюць пра пошукі і эксперымен-
ты Аляксандра Салаўёва, яго графічныя серыі 
і жывапісныя палотны, якія мастак плануе 
паказаць на выставах. Звычайна гэтыя тво-
ры псіхалагічна неардынарныя і лаканічныя, 
вельмі эмацыйныя і тэмпераментныя. Мастак 
ніколі не быў скаваны ніякімі рамкамі: ні 
часавымі, ні стылістычнымі. А яшчэ, ці не 
заўжды мог дакладна і ёміста славесна фар-
муляваць сваю пазіцыю ў мастацтве. Нярэдка 
галоўным апанентам у спрэчках аказваўся 
таксама нястомны эксперыментатар  
Л. Анцімонаў. У такіх дыскусіях нешматслоўны 
Алег Арлоў часцей слухач і назіральнік за 
творчымі эксперыментамі сяброў. Гэта зусім 
не перашкаджала яму выпрацоўваць уласныя 
прыярытэты ў мастацтве і накіроўваць іх на 
пошукі ўласнай творчай манеры.

Калі вялася падрыхтоўка да чарговага спек-
такля, А. Салаўёў часам нават зачытваў сябрам 
фрагменты сцэнарыя, дзяліўся з імі сваімі 
развагамі, ілюструючы думкі імгненнымі 
замалёўкамі. Здольнасць А. Салаўёва 
па-філасофску асэнсоўваць змест п’есы, 
знаходзіць арыгінальнае мастацкае рашэнне 
прыцягвалі да яго асобы мастакоў. У ходзе ра-
боты над афармленнем спектакля Аляксандр 
Салаўёў ствараў велізарную колькасць зама-
лёвак і эскізаў. Некоторыя з іх былі зусім не 
звязаны са зместам п’есы, але ўражвалі во-
бразнай завершанасцю.

Як і А. Арлоў, А. Салаўёў шмат чытаў. Нешта 
з купленага ім ў кнігарнях у час асабістых 
вандровак, напрыклад у тую ж Прыбалтыку, 
ці знойдзенае ў бібліятэцы нярэдка аказ-
валася ў цэнтры абмеркавання. Падобныя 
абмеркаванні натхнялі мастака на пошукі но-
вых вобразаў. Прыкметна, што для абодвух 
мастакоў прыцягальнай была мова сімвалаў 
і метафар.

яны маглі назіраць за працай А. Салаўёва. Было 
бачна, што Аляксандру Салаўёву сама праца 
дастаўляе задавальненне, ён стварае палатно 
лёгка, нібыта гуляючы з мастацкімі матэрыяламі. 
Алега Арлова як прыхільніка экспрэсіўнага 
жывапісу не магла не прыцягваць такая мане-
ра творчасці. Ну і, канешне ж, яго захаплялі 
насычанасць колераў, выкарыстанне фактур, 
дынамічная выразнасць кампазіцыйнага ладу ў 
салаўёўскіх эксперыментах. У многіх жывапісных 
палотнах да таго ж уздымаюцца сур’ёзныя пра-
блемы светаўладкавання, барацьбы за ідэалы 
чалавека.

У сваіх успамінах трое сяброў нярэдка 
ўзгадваюць Латвію. Ім усім знаёмыя і блізкія 
мастакі гэтага краю, як і мастацтва Прыбалтыкі. 
Пра сувязь А. Арлова і Л. Анцімонава з Латвіяй 
мы ўжо пісалі. Аляксандр Салаўёў таксама 
пасля дэмабілізацыі прыехаў у Латвію, у го-
рад Мадонна, дзе ў той час жыла яго маці. 
Працаваў там некаторы час мастаком у раён-
ным Доме культуры. Даводзілася працаваць і 
вучыцца ў школе рабочай моладзі.

У сярэдзіне 1980-х, з пачаткам перабудо-
вы ў краіне, адна за другой прайшлі выставы 
мастакоў рускага авангарда, больш даступ-
най стала літаратура пра іх творчасць. Арлоў 
і яго два сябры з захапленнем вывучалі пра-
цы гэтых майстроў, абмяркоўвалі, спрачаліся, 
імкнуліся зразумець сутнасць абстракцыі ў 
мастацтве. “Мы стараліся наведваць буйныя 
выстаўкі і музеі, галерэі Масквы, Ленінграда, 
Вільнюса, Рыгі, – пісаў Л. Анцімонаў у сваіх 
успамінах. І, па магчымасці, выязджалі туды 
ўтрох. Пры гэтым кожны з нас меў сваю 
ўласную творчую програму”14. Аляксандр 
Салаўёў быў у той час ці не адзіным віцебскім 
мастаком, які адкрыта шукаў свой шлях  
у лірычнай абстракцыі. 

Заключэнне. У шэрагу выдадзеных 
у апошнія гады даведнікаў артыкул пра  
А. Арлова прысутнічае, але, на жаль, адноль- 

14  Электронны варыянт неапублікаванай кнігі – рукапісу  
Л. Анцімонава пра творчасць А.А. Салаўёва.

кава сціпла апісвае яго жыццё і творчасць 
[8, с. 229]. Зразумела, што ў дачыненні да 
кароткіх і лаканічных персаналій, што рых-
туюцца для падобнага тыпу выданняў, гэта 
натуральна. Але ж жыццё і творчасць гэтага 
выдатнага мастака не павінна быць абмежа-
вана толькі “рэплікай” аб яго лёсе і творчасці. 
Паступова ў дачыненні да А. Арлова гэты 
бар’ер, здаецца, мы пачынаем пераадоль-
ваць, адкрываючы ўсё новыя старонкі яго 
жыцця і творчай біяграфіі. Аднак сапраўдная 
праца, хочацца спадзявацца, яшчэ напе-
радзе. Менавіта яна ў будучым можа дапа-
магчы зразумець велічыню творчай асобы  
А. Арлова, і вызначыць яго месца як мастака 
і як педагога ў развіцці Віцебскай мастацкай 
школы другой паловы ХХ стагоддзя.

